
Recomendación dirixida ao Concello de Verín para que verifique que o solo natural e a masa 
vexetal dos seus predios ―e, en particular, do que refire a persoa que presenta a queixa― 
están nas condicións precisas que eviten os incendios e, de non ser así, para que desenvolva 
as actuacións necesarias para regularizar a situación, en cumprimento do artigo 135.3 da Lei 
2/2016, do 10 de febreiro, do solo de Galicia. 

 
 

 
 

 
 

Santiago de Compostela, 26 de xuño de 2025 

Sr. alcalde: 

Nesta institución iniciouse expediente de queixa como consecuencia do escrito de D.ª XXX 
pola maleza e os piñeiros que medran no predio con referencia catastral XXX, de 31 926 m2, 
titularidade dese concello. 

ANTECEDENTES 

A persoa que presentou a queixa [...] [e]xplica que puxo a situación en coñecemento do 
concello en decembro de 2023 e en setembro de 2024, así como da Consellería do Medio 
Rural en febreiro de 2025. Con todo, a administración autonómica trasladoulla á municipal, 
por considerala competente para coñecer do asunto. 

No seu informe, a administración municipal indica, en síntese, que as especies arbóreas se 
tallarán cando se constrúa a residencia de anciáns prevista nesa parcela. 

ANÁLISE 

Á vista do contido do escrito de queixa, da documentación achegada pola persoa que 
promoveu este expediente e do que se manifesta no informe da Administración, é preciso 
facer as seguintes consideracións: 

1. As persoas propietarias de terreos deben manter o solo natural e a masa vexetal nas 
condicións precisas que eviten a erosión, os incendios e a contaminación da terra, do 
aire e da auga. Así o prevén os artigos 135.1.c e 135.3 da Lei 2/2016, do 10 de febreiro, 
do solo de Galicia (en diante, a “LSG”). 

2. Esta disposición non está condicionada polos desenvolvementos urbanísticos previstos 
no predio. En calquera caso, convén facer notar que as obras aínda non empezaron a 
esta data, malia que o concello aprobou o Plan especial de infraestruturas e dotacións 
do Complexo Balneario-Asistencial de Caldeliñas en agosto de 2022 e que lle cedeu o 
dereito de uso a unha fundación en xaneiro de 2023. 

3. En consecuencia, o concello, como titular do predio, debe verificar se a situación actual 
do terreo é acorde coas condicións previstas no apartado 1 e, de non selo, ha de realizar 
as actuacións de xestión de biomasa que sexan necesarias. 

CONCLUSIÓN 

Por todo o anterior, considerase necesario, en aplicación do disposto no artigo 32.1 da Lei 
6/1984, do 5 de xuño, do Valedor do Pobo, facerlle chegar a ese concello o seguinte 
recordatorio de deberes legais: 

Ese concello debe verificar que o solo natural e a masa vexetal dos seus predios ―e, 
en particular, do que refire a persoa que presenta a queixa― están nas condicións 
precisas que eviten os incendios e, de non ser así, haberá de desenvolver as actuacións 
necesarias para regularizar a situación, en cumprimento do artigo 135.3 da LSG. 

Agradézolle de antemán a acollida ao manifestado nesta resolución da Valedora do Pobo, e 
recórdolle a necesidade de que no prazo dun mes (art. 32.2), dea conta a esta institución da 
aceptación da resolución formulada, de ser o caso, e das medidas adoptadas para darlle 
efectividade, tamén se é o caso. 

Ademais, facémoslle saber que, en aplicación do principio de transparencia, a partir da 
semana seguinte á data na que se ditou a presente resolución, esta incluirase na páxina web 
da institución.  

O principio de publicidade das resolucións desta institución refórzase no artigo 37 da Lei 
6/1984, cando prevé que a Valedora do Pobo, no seu informe anual ao Parlamento de Galicia, 
dará conta do número e tipos de queixa presentadas; daquelas que foron rexeitadas e as súas 
causas, así como das que foron obxecto de investigación e o seu resultado, con especificación 
das suxestións ou recomendacións admitidas pola administración pública galega. 

Saúdoo atentamente. 

María Dolores Fernández Galiño 
Valedora do Pobo (en funcións) 


